Нигора Маматкулова 
(Гулистан, Узбекистан)

ИНСОНИЯТНИНГ МАЪНАВИЙ ЖИҲАТДАН КАМОЛ ТОПИШИДА ОИЛА ВА ЖАМИЯТНИНГ АҲАМИЯТИ

Давлатимиз дастурларида фарзанд тарбияси, инсониятнинг келажагини давом эттиришда оиланинг ўрни беқиёс эканлигини, онанинг зурриётни давом эттириш каби улуғвор вазифани ўз зиммасига олганлиги алоҳида таъкидланиб ўтилади. Қонунларимизда фарзандлар ўз ота-оналарига алоҳида меҳр билан муносабатда бўлишлари уқтирилган. Ота ва онани ой билан қуёшга ўхшатиб, уларнинг ҳизматини қилиб, иззат-ҳурматини жойига қўйган фарзанд бахтли-саодатли бўлишига ишора қилади. Инсон бор экан, у доимо атроф-муҳит билан алоқада бўлади. Оилада муҳитнинг соғлом бўлиши катта аҳамиятга эга эканлиги барчага маълум. Оиладаги муҳит инсоннинг руҳиятига ижобий ёки салбий таъсир кўрсатиши мумкин. Бундай  ҳолатларни ёшларда кузатадиган бўлсак, салбий таъсир этиши натижасида, уларнинг руҳиятида тушкунлик ҳолатлари, маюслик,турли хил стресслар келиб чиқиши учраайди. Бундан ташқари, ота-оналарнинг ажралиб кетишлари оқибатида ҳам фарзандларда юқоридаги ҳолатлар кузатилади. Бу эса уларнинг соғлигига жиддий таъсир кўрсатиб носоғлом муҳитни юзага келтиради. 
Тарихдан маълумки инсоният онгли ҳаёт бошлаган даврлардан буён аёл зотига ихлос қўйиб, уни севиб, ардоқлаб яшаб келмоқда. Аёлни эъзозлаш, унга эҳтиром кўрсатиш Шарққа, ўзбек халқига хос олижаноб хусусиятлардан биридир. Халқимиз аёлларимизни оллоҳ яратган буюк мўъжиза, гўзаллик тимсоли, фарзандлар тарбиячиси ва хонадон файзидир деб билишади!
Мустақил Ўзбекистонда халқимиз орзулари амалга оширилаётганлиги мамлакатимизда оналар ва болаларга кўрсатилаётган юксак ғамхўрлик тимсолида ҳам яққол намоён бўлмоқда. Зеро, мустаҳкам оила қуриш, насилни соғлом улғайтириш, болаларни комил инсон қилиб тарбиялаш орзуси ҳалқимизнинг эзгу мақсад-муддаоларига ҳамоҳангдир. Аёлларимизга соғлом турмуш тарзини яратилиши, келажагимиз ворислари, авлодимиз тарбияси борасидаги муҳим масалалар бугун мустақил Ўзбекистонда таълим ва тарбия соҳасида амалга оширилаётган давлат сиёсатида ўз аксини ҳар томонлама топаётганлигининг гувоҳи бўлмоқдамиз.
Соғлом турмуш тарзининг асосий тамойилларидан яна бири, жисмоний машқлар билан шуғулланиш. Бунинг учун бизларда етарлича имконият, шарт-шароит мавжуд. Фақатгина шижоат, ғайрат, қизиқиш талаб этилади. Кимда шижоат деб аталмиш қувват бўлса, у ҳаммадан бой ва соғдир. Агар ёшларимиз руҳан ва жисмонан соғ ва бақувват, тиришқоқ бўлса келажакдаги буюк мақсадларимизга эришишимизнинг пойдеворини қурган бўламиз. Ўзбекистон миллий истиқлолга эришгач ёш авлодни миллий фазилатлар руҳида тарбиялаш учун реал имкониятлар яратилмоқда. Ўзбекистон Республикаси биринчи Президенти И.А.Каримов таъкидлаганидек; “Оила ҳақида гапирар эканмиз, авваломбор оила ҳаётнинг абадийлигини, авлодларимиз давомийлигини таъминлайдиган муқаддас урф-одатларимизни сақлайдиган, шу билан бирга,келажак насллар қандай инсон бўлиб этишишига бевосита таъсир кўрсатадиган тарбия ўчоғи эканлигини тан олишимиз керак”.
Жамиятимизда инсониятнинг маънавий жиҳатдан камол топишида оиланинг ўрни беқиёсдир. Айниқса соғлом фикр ва онг такомиллашиб боришида, миллий урф-одатлар ва миллий байрамлар, умуминсоний қадриятлар, ватанни ардоқлаш, муҳаббат ва садоқат туйғуларининг шаклланишида мухим ўрин эгаллайди. Оилада ота-онанинг вазифаси фақат фарзандларни дунёга келтириш эмас, балки оилада туғилган болаларнинг соғлигини, моддий ва маънавий жиҳатдан таъминлаш, улардаги истеъдод куртакларини ўз вақтида англаб, тўғри йўл кўрсатиш, фарзанддаги номақбул истак ва ҳаракатларни бартараф этиш учун масъулдирлар. Ҳаттоки, хонликлар даврида “тахт ворисини “соғлом дунёга келишини таъминлаш мақсадида бўлажак куёв болага тўйдан бир йил олдин шароб ичиш таъқиқланган. “Ўғилларим, набираларим ва яқинларимга”- деб ёзади Амир Темир “Темир тузуклари” да бир томчи шароб ичиб хотинларига яқинлашишини ман этдим. Зеро шаробнинг таъсирида бунёдга келган фарзанд, насл-насабнинг бузилишига таъсир этган дебон шу покиза йўлни тутдим. Фарзанд – бизнинг кўзгудаги акс этган қиёфамиз. Шундай экан фарзандларимизнинг тарбиясида уларнинг ҳоҳиш истакларига ва фикрларига ички бир масъулият билан эътибор қаратайлик. Улардаги истеъдодларни ривожлантиришда ва юзага чиқаришда бевосита кўмакдош бўлайлик.
Республикамизда оила фаровонлиги, оилада баркамол ёш-авлодни камол топтириш масалаларига алоҳида жиддий эътибор қаратилмоқда. Шу билан бирга оила саломатлиги, соғлом авлодни тарбиялаш ва таълим-тарбия ишларини тубдан яхшилаш учун давлат идоралари, жамоат ташкилотлари ҳамда жамоатчилик олдига катта вазифалар қўйилмоқда. Юртимизда соғлом она ва бола камолоти йўлидаги жуда кўп эзгу саъй-ҳаракатларни мисол келтиришимиз мумкин. Масалан: Вазирлар Маҳкамасининг “Она ва бола” Давлат дастури тўғрисида”ги Қарори (05.02.2001 й), Вазирлар Маҳкамасининг “Она ва бола скрининги” Давлат тизимини янада ривожлантириш чора-тадбирлари тўғрисида”ги Қарори (23.04.2004 й), Ўзбекистон Республикасининг “Бола ҳуқуқларининг кафолатлари тўғрисида”ги Қонуни (07.01.2008 й), Президентимизнинг “Она ва бола саломатлигини муҳофаза қилиш, соғлом авлодни шакллантиришга доир қўшимча чора-тадбирлар тўғрисида”ги Қарори (13.04.2009 й) шулар жумласидандир.
Оилани муҳим ижтимоий ҳодиса сифатида халқимиз маданиятининг кўзгуси дейиш мумкин. Шарқда оила ҳамиша муқаддас қўрғон ҳисобланган. Ўзбек оилаларида оила мустаҳкамлиги, манфаати, болажонлик, ота-онага, катталарга, қариндошлик ришталарига ҳурмат, меҳр-оқибатлилик каби фазилатлар энг муҳим қадрият ҳисобланади. Бу борада Ўзбекистон Республикаси биринчи Президенти И.Каримов ўзининг “Юксак маънавият – енгилмас куч” асарида “Ҳар қайси миллатнинг ўзига хос маънавиятини шакллантириш ва юксалтиришида, ҳеч шубҳасиз, оиланинг ўрни ва таъсири беқиёсдир. Чунки инсоннинг энг соф ва покиза туйғулари илк ҳаётий тушунча ва тасаввурлари биринчи галда оила бағрида шаклланади. Боланинг характерини, табиати ва дунёқарашини белгилайдиган маънавий мезон ва қарашлар яхшилик ва эзгулик, олийжаноблик ва меҳр-оқибат, ор-номус ва андиша каби муқаддас тушунчаларнинг пойдевори оила шароитида қарор топиши табиийдир”, деб таъкидлаган эдилар.
Болаларимизни оила, боғча ва мактабларда маънавий ва жисмоний жиҳатдан соғлом қилиб тарбиялаш, буюк келажагимиз учун замин тайёрлашда Республикада олиб борилаётган жуда кўп хайрли ишлар эътиборга лойиқдир. Маънавий соғлом турмуш тарзининг шаклланишида оилавий тадбиркорликнинг ўрни ҳам беқиёсдир. Мамлакатимизда оилавий бизнесни ташкил қилишда миллий анъаналаримизга тўла мос келадиган янги иш ўринларининг очилишига шароит яратилди. Ушбу шароит ва имкониятларни яратишда аввалом бор эътибор аёлларимизга қаратилмоқда. “Аёлларимизнинг турмуш шароитини енгил қилиш борасида биз учун майда нарсанинг ўзи йўқ ва бўлмайди ҳам. Аёлнинг кайфияти яхши бўлса, аёл ҳаётдан рози бўлса, оила ҳаётдан рози бўлади”–дея таъкидлаб ўтади И.Каримов. Ҳамда  хотин – қизларнинг фаровон ҳаёт кечириши учун барча имкониятларни яратиб бериш билан бирга уларнинг иш билан таъминланиши учун оилавий тадбиркорликка катта эътибор қаратилди. Демак, соғлом турмуш шароитини оилада шаклланишида оилавий тадбиркорликнинг ҳам ўрни катта. Бинобарин, фарзанднинг обобли, софдил, ростгўй, виждонли ва меҳнатсеварлик руҳида тарбиялаш ва уларнинг ҳатти –харакатини доимо назорат қилиб, ижодий эркин фаолиятга ундаш, йўлга солиш қобилият ва истеъдодини ўсишига кўмаклашиш ва шарт – шароит яратиб бериш,  қизиқишларини ҳисобга олиб касб–ҳунар танлашга  йўналтириш оиланинг муҳим вазифасидан бириди.
Маънавият инсонга она сути, ота намунаси, аджодлар ўгити билан бирга синган. Ҳар бир киши тажрибаси билан, одоб аҳлоқи, хатти – харакати билан ўзининг руҳий оламини бойитиб боради. Зеро, оила фаровонлигида, маънавий соғлом турмуш тарзининг шаклланишида оила ва жамиятнинг ўрни беқиёсдир.

